
AGROKLASTERLAR FAOLIYATINI RAQAMLI 
BOSHQARUV MEXANIZMLARI ASOSIDA 
SHAKLLANTIRISH VA TAKOMILLASHTIRISH
Berdiyev Abdumalik Hakimovich
Axborot texnologiyalari va menejment universiteti
Iqtisodiyot fanlari nomzodi, professor
ORCID: 0009-0003-2842-9802

Annotatsiya: Mazkur maqolada agroklasterlar faoliyatini raqamli boshqaruv mexanizmlari asosida 
shakllantirish va takomillashtirishning nazariy hamda amaliy jihatlari tadqiq etilgan. Agroklasterlarni boshqarish 
jarayonlariga zamonaviy raqamli texnologiyalar, ma’lumotlarga asoslangan boshqaruv, sun’iy intellekt va 
tahliliy platformalarni joriy etishning iqtisodiy samaradorlikni oshirishdagi o‘rni asoslab berilgan. Shuningdek, 
agroklasterlar faoliyatini real vaqt rejimida monitoring qilish, baholash, prognozlash hamda boshqaruv 
qarorlarini qabul qilishni qo‘llab-quvvatlovchi integratsiyalashgan raqamli boshqaruv mexanizmlarining 
afzalliklari yoritilgan. Tadqiqot natijalari agroklasterlar boshqaruvini raqamli transformatsiya qilish ularning 
raqobatbardoshligi, investitsiyaviy jozibadorligi va barqaror rivojlanishini ta’minlashning muhim omili ekanligini 
ko‘rsatadi.

Kalit so‘zlar: agroklaster, raqamli boshqaruv, raqamli transformatsiya, boshqaruv mexanizmlari, 
agroklasterlarni boshqarish, raqamli platforma, sun’iy intellekt, katta ma’lumotlar bazasi, ma’lumotlarga 
asoslangan boshqaruv, monitoring, prognozlash, samaradorlik, integratsiya, raqobatbardoshlik.

Аннотация: В данной статье исследованы теоретические и практические аспекты формирования 
и совершенствования деятельности агрокластеров на основе механизмов цифрового управления. 
Обоснована роль внедрения современных цифровых технологий, управления на основе данных, 
искусственного интеллекта и аналитических платформ в процессы управления агрокластерами 
для повышения экономической эффективности. Также освещены преимущества интегрированных 
механизмов цифрового управления, поддерживающих мониторинг в режиме реального времени, оценку, 
прогнозирование и принятие управленческих решений в деятельности агрокластеров. Результаты 
исследования показывают, что цифровая трансформация управления агрокластерами является важным 
фактором обеспечения их конкурентоспособности, инвестиционной привлекательности и устойчивого 
развития.

Ключевые слова: агрокластер, цифровое управление, цифровая трансформация, механизмы 
управления, управление агрокластерами, цифровая платформа, искусственный интеллект, база больших 
данных, управление на основе данных, мониторинг, прогнозирование, эффективность, интеграция, 
конкурентоспособность.

Abstract: This article examines the theoretical and practical aspects of developing and improving 
agro-cluster activities based on digital management mechanisms. It substantiates the role of integrating 
modern digital technologies, data-driven management, artificial intelligence, and analytical platforms into 
agro-cluster management processes in enhancing economic efficiency. Furthermore, the study highlights 
the advantages of integrated digital management mechanisms that support real-time monitoring, 
performance evaluation, forecasting, and evidence-based decision-making in agro-cluster management. 
The research findings demonstrate that the digital transformation of agro-cluster management is a key 
factor in improving competitiveness, increasing investment attractiveness, and ensuring sustainable 
development.

Keywords: agro-cluster, digital management, digital transformation, management mechanisms, agro-
cluster management, digital platform, artificial intelligence, Big Data, data-driven management, monitoring, 
forecasting, efficiency, integration, competitiveness.

K I R I S H
Jahon iqtisodiyotida raqamli transformatsiya jarayonlarining jadallashuvi qishloq xo‘jaligini boshqarishning 

zamonaviy, samarali va ma’lumotlarga asoslangan mexanizmlarini joriy etishni dolzarb vazifalardan biriga 
aylantirmoqda. Xususan, agroklasterlar faoliyatini raqamli boshqaruv mexanizmlari asosida tashkil etish 
ishlab chiqarish, qayta ishlash, logistika, saqlash va realizatsiya jarayonlarini yagona axborot makonida 
integratsiyalash, resurslardan oqilona foydalanish hamda boshqaruv qarorlarining aniqligi va tezkorligini 
ta’minlash imkonini beradi. Shu sababli agroklasterlar boshqaruvi tizimini shakllantirish va takomillashtirish 
masalasi agrar sohada raqobatbardoshlikni oshirish hamda barqaror rivojlanishni ta’minlashning muhim 
ilmiy-amaliy yo‘nalishlaridan biri hisoblanadi.

Agroklasterlarni boshqarishning integratsiyalashgan raqamli platformalarini joriy etish, ishlab chiqarish 
va logistika jarayonlarini raqamlashtirish, real vaqt rejimida monitoring va nazoratni tashkil etish, resurslardan 
foydalanish samaradorligini oshirish, xarajatlarni optimallashtirish hamda boshqaruv qarorlarini tezkor va 
ishonchli qabul qilish imkoniyatlarini kengaytirish bilan belgilanadi. Natijada agroklasterlarning investitsiyaviy 
jozibadorligi, eksport salohiyati, iqtisodiy samaradorligi va xalqaro raqobatbardoshligini oshirish uchun zarur 
institutsional hamda raqamli boshqaruv mexanizmlarini takomillashtirish imkoniyati yaratiladi.

Agrosanoat tarmoqlarida raqobatbardoshlikni oshirish, qishloq xo‘jaligi mahsulotlarini ishlab chiqarish, 
qayta ishlash va bozorga yetkazib berish jarayonlarini samarali tashkil etishda agroklasterlar faoliyati muhim 
ahamiyat kasb etmoqda. Ayni paytda agroklasterlar faoliyati samaradorligini xolisona va tizimli baholash, 
ularning iqtisodiy, moliyaviy, tashkiliy va ijtimoiy natijalarini kompleks tahlil qilish zarurati ortib bormoqda. Shu 
nuqtai nazardan, agroklasterlar faoliyatini baholashda raqamli boshqaruv platformalarini joriy etish dolzarb 
ilmiy-amaliy vazifa hisoblanadi.

Agroklasterlar faoliyati samaradorligini baholashga qaratilgan raqamli boshqaruv platformasini 
shakllantirishning ilmiy-metodologik asoslari, avvalo, agroklasterlar faoliyatini baholash ko‘rsatkichlarining 
tizimini ishlab chiqish, ma’lumotlarni yig‘ish, qayta ishlash va tahlil qilishning raqamli mexanizmlarini 
belgilashni taqozo etadi. Bunda ishlab chiqarish hajmlari, qiymat zanjirida qo‘shimcha qiymat yaratilishi, 
resurslardan foydalanish samaradorligi, innovatsion faollik, investitsiya jozibadorligi hamda eksport salohiyati 
kabi ko‘p qirrali mezonlarni integratsiyalash muhim hisoblanadi.

Agroklasterlar faoliyatiga iqtisodiy baho berish va ularning faoliyatini tahlil qilish uchun, albatta, ularning 
faoliyatiga doir ishlab chiqarish va iqtisodiy samaradorlik ko‘rsatkichlarining real miqdorlari va qiymatlari talab 
etiladi.

Tadqiqot jarayonida Qashqadaryo viloyatida faoliyat yuritayotgan agroklasterlarning ishlab chiqarish 
va iqtisodiy samaradorlik ko‘rsatkichlariga oid ishonchli statistik ma’lumotlarning yetarli darajada 
shakllantirilmagani hamda agroklasterlar faoliyatiga mas’ul korxonalarda ushbu ko‘rsatkichlar bo‘yicha tizimli 
ma’lumotlar bazasining mavjud emasligi ularning faoliyatini kompleks baholash imkoniyatini cheklamoqda.

O‘zbekiston Respublikasi Prezidentining 2019-yil 23-oktyabrdagi “Oʻzbekiston Respublikasi qishloq 
xoʻjaligini rivojlantirishning 2020 — 2030-yillarga moʻljallangan strategiyasini tasdiqlash toʻgʻrisida”gi 
PF-5853-sonli1 Farmoni bilan tasdiqlangan “O‘zbekiston Respublikasi qishloq xo‘jaligini rivojlantirishning 
2020–2030-yillarga mo‘ljallangan strategiyasi”ning IX bobida:

“Ishlab chiqarish hajmi va mehnat unumdorligini baholash natijalari joylardagi haqiqiy holatga mos 
kelmaydi.

Aniq va ishonchli ma’lumotlarning yetishmasligi yangi normativ-huquqiy hujjatlar ishlab chiqilishini, 
shuningdek, ularning sohaga ta’sirini obyektiv baholash imkonini bermaydi.

Ishonchli marketing ma’lumotlarining yetishmasligi fermerlar va boshqa agrobiznes subyektlari 
tomonidan biznes-rejalarni ishlab chiqishda yoki faoliyatini to‘g‘ri rejalashtirishda mavjud va o‘zgaruvchan 
bozor imkoniyatlaridan foydalanishni sezilarli darajada cheklamoqda.

Qishloq xo‘jaligi va oziq-ovqat tarmog‘i holatini aks ettiruvchi ishonchli statistik ma’lumotlarni yig‘ish, 
qayta ishlash va tarqatish tizimiga investitsiyalarning jalb qilinishi davlat va xususiy sektor rivojlanishiga ijobiy 
ta’sir ko‘rsatadi.

Mazkur ustuvor yo‘nalishning asosiy maqsadi bo‘lib, ishonchli statistik ma’lumotlarni to‘plash, taqqoslash 
va tarqatish tizimini takomillashtirish hisoblanishi” ta’kidlab o‘tilgan.

Shuni hisobga olib, Qashqadaryo viloyatida agroklasterlarning ishlab chiqarish va iqtisodiy samaradorlik 
ko‘rsatkichlarini baholash maqsadida agroklasterlarning raqamli boshqaruv platformasi ishlab chiqildi.

1	  https://lex.uz/docs/-4567334

M A V Z U G A  O I D  A D A B I Y O T L A R  S H A R H I
Agroklasterlar faoliyatini raqamli boshqaruv mexanizmlari asosida shakllantirish va takomillashtirish 

masalasi qishloq xo‘jaligini modernizatsiya qilish, ishlab chiqarish jarayonlarini integratsiyalash, iqtisodiy 
samaradorlikni oshirish hamda boshqaruv qarorlarini aniq ma’lumotlarga tayangan holda qabul qilish zarurati 
bilan bevosita bog‘liqdir. O‘zbekiston Respublikasi Prezidentining 2019-yil 23-oktyabrdagi PF-5853-sonli 
Farmoni bilan tasdiqlangan “O‘zbekiston Respublikasi qishloq xo‘jaligini rivojlantirishning 2020–2030-yillarga 
mo‘ljallangan strategiyasi”da agrar sohani boshqarishda ishonchli statistik ma’lumotlarni shakllantirish, ularni 
to‘plash, qayta ishlash va tarqatish tizimini takomillashtirish muhim vazifalardan biri sifatida belgilangan. 
Mazkur strategik yondashuv agroklasterlar faoliyatini baholashda raqamli ma’lumotlar bazasi, monitoring 
tizimi va tahliliy boshqaruv platformalarini joriy etish zaruratini asoslaydi.

Abdulloyev A. va Qayimova Z. tomonidan qishloq xo‘jaligi tarmoqlarida klasterlarni tashkil etish iqtisodiy 
o‘sishning innovatsion yo‘li sifatida talqin qilinadi. Mualliflarning yondashuvida klasterlar ishlab chiqarish, 
qayta ishlash, xizmat ko‘rsatish va mahsulotni realizatsiya qilish jarayonlarini o‘zaro bog‘lovchi samarali 
tashkiliy-iqtisodiy mexanizm sifatida baholanadi. Bu fikr agroklasterlar faoliyatini raqamli boshqaruv 
mexanizmlari asosida takomillashtirishda ham muhim ahamiyatga ega, chunki raqamli platformalar 
aynan klaster ishtirokchilari o‘rtasidagi axborot almashinuvi, monitoring va muvofiqlashtirish jarayonlarini 
tezlashtirishga xizmat qiladi.

Abduraxmonov Q.X. agrosanoat klasterlarining hududiy rivojlanishga ta’sirini o‘rganar ekan, 
klasterlarning hududiy iqtisodiy salohiyatni oshirish, ishlab chiqarish resurslaridan samarali foydalanish va 
iqtisodiy aloqalarni mustahkamlashdagi o‘rniga e’tibor qaratadi. Ushbu yondashuv agroklasterlarni faqat 
alohida xo‘jalik yurituvchi subyekt sifatida emas, balki hududiy rivojlanishning muhim elementi sifatida 
o‘rganish zarurligini ko‘rsatadi. Shundan kelib chiqib, agroklasterlar faoliyatini raqamli boshqarish tizimi 
hududiy monitoring, tumanlar kesimida tahlil qilish, iqtisodiy ko‘rsatkichlarni solishtirish va prognozlash 
imkoniyatlarini yaratishi lozim.

Berdiyev A.H.ning agroklasterlarda paxta xomashyosi ishlab chiqarish va qayta ishlash integratsiyasi 
istiqbollariga bag‘ishlangan tadqiqotida ishlab chiqarish va qayta ishlash jarayonlari o‘rtasidagi uzviy 
bog‘liqlik agroklasterlar samaradorligini oshirishning muhim sharti sifatida ko‘rsatiladi. Bu yondashuv raqamli 
boshqaruv mexanizmlarini shakllantirishda ishlab chiqarish hajmlari, qayta ishlash quvvatlari, resurslar sarfi, 
mahsulot tannarxi, rentabellik va eksport salohiyati kabi ko‘rsatkichlarni yagona axborot tizimida jamlash 
zarurligini asoslaydi. Chunki agroklaster faoliyatining barcha bosqichlari bo‘yicha aniq va tizimli ma’lumotlar 
mavjud bo‘lgandagina samarali boshqaruv qarorlarini qabul qilish mumkin bo‘ladi.

Berdiyev A.H.ning fermer xo‘jaliklari va klasterlar o‘rtasida bir butun manfaatli tizimni shakllantirishga 
oid tadqiqotida agroklaster ishtirokchilari o‘rtasidagi o‘zaro manfaatdorlik, shartnomaviy munosabatlar va 
iqtisodiy muvofiqlashtirish masalalari yoritiladi. Mazkur yondashuv agroklasterlarni raqamli boshqarishda 
ishtirokchi subyektlar o‘rtasidagi ma’lumot almashinuvi, majburiyatlar ijrosi, ishlab chiqarish natijalari va 
iqtisodiy samaradorlik ko‘rsatkichlarini doimiy monitoring qilish zarurligini ko‘rsatadi. Raqamli platforma bu 
jarayonda shaffoflikni ta’minlovchi, manfaatlar uyg‘unligini kuchaytiruvchi va boshqaruv samaradorligini 
oshiruvchi amaliy vosita sifatida namoyon bo‘ladi.

Berdiyev A.H.ning agroklasterlarni rivojlantirish istiqbollariga bag‘ishlangan ishida oziq-ovqat xavfsizligi, 
globallashuv va iqlim o‘zgarishi sharoitida agroklasterlar faoliyatini takomillashtirish masalalari ko‘rib 
chiqiladi. Ushbu yondashuv agroklasterlar boshqaruvida zamonaviy, moslashuvchan va ma’lumotlarga 
asoslangan mexanizmlarni joriy etish zaruratini kuchaytiradi. Ayniqsa, tashqi muhitdagi o‘zgarishlar, bozor 
talabi, resurslar cheklanganligi va eksport imkoniyatlarini baholashda raqamli monitoring va prognozlash 
vositalaridan foydalanish agroklasterlar barqarorligini ta’minlashda muhim ahamiyat kasb etadi.

Umuman olganda, berilgan adabiyotlar tahlili shuni ko‘rsatadiki, agroklasterlar faoliyatini raqamli 
boshqaruv mexanizmlari asosida shakllantirish va takomillashtirish agrar sohada ishlab chiqarish, qayta 
ishlash, logistika, realizatsiya va hududiy monitoring jarayonlarini yagona axborot tizimida integratsiyalash 
bilan bog‘liqdir. Mavjud ilmiy qarashlarda agroklasterlar iqtisodiy o‘sish, hududiy rivojlanish, ishlab chiqarish 
integratsiyasi, fermer xo‘jaliklari bilan manfaatli hamkorlik va oziq-ovqat xavfsizligini ta’minlashning muhim 
vositasi sifatida baholanadi. Shu sababli agroklasterlar faoliyatini raqamli platformalar orqali monitoring qilish, 
baholash va prognozlash ularning iqtisodiy samaradorligi, raqobatbardoshligi hamda barqaror rivojlanishini 
ta’minlashga xizmat qiladi.

T A D Q I Q O T  M E T O D O L O G I YA S I
Agroklasterlar faoliyatini raqamli boshqaruv mexanizmlari asosida shakllantirish va takomillashtirishning 

nazariy hamda amaliy jihatlarini o‘rganishda tizimli yondashuv qo‘llanildi. Tadqiqot jarayonida ilmiy 
abstraksiyalash, qiyosiy va mantiqiy tahlil, statistik ma’lumotlarni umumlashtirish, iqtisodiy tahlil hamda sintez 
usullaridan foydalanildi. Shuningdek, agroklasterlarni boshqarishda raqamli platformalar, sun’iy intellekt, katta 
ma’lumotlar va ma’lumotlarga asoslangan boshqaruv texnologiyalarining samaradorligi ilmiy manbalar va 
amaliy tajribalar asosida baholandi.

T A H L I L  V A  N A T I J A L A R
Raqamli boshqaruv platformasi agroklaster ishtirokchilari o‘rtasida axborot almashinuvini avtomatlashtirish, 

real vaqt rejimida monitoring olib borish, prognozlash va boshqaruv qarorlarini qabul qilishni qo‘llab-quvvatlashga 
xizmat qiladi. Shu bilan birga, mazkur platforma orqali klaster faoliyatida yuzaga kelayotgan muammolarni 
barvaqt aniqlash, tavakkalchiliklarni baholash va samarali boshqaruv instrumentlarini joriy etish imkoniyati 
yaratiladi.

Agroklasterlar faoliyatini baholashga oid mavjud nazariy yondashuvlar, xalqaro tajribalar va zamonaviy 
raqamli texnologiyalarni kompleks qo‘llash orqali baholash modellarini takomillashtirishni nazarda tutadi. Shu 
asosda agroklasterlar faoliyati samaradorligini baholashning yagona raqamli modeli va uning amaliy qo‘llanish 
mexanizmlari ishlab chiqiladi.

Natijada, agroklasterlar faoliyati samaradorligini baholashga qaratilgan raqamli boshqaruv platformasini 
shakllantirish qishloq xo‘jaligi tarmog‘ida strategik rejalashtirish, davlat va xususiy sektor o‘rtasidagi hamkorlikni 
mustahkamlash hamda barqaror iqtisodiy o‘sishni ta’minlashga xizmat qiluvchi muhim ilmiy yo‘nalish sifatida 
namoyon bo‘ladi.

Agroklasterlar faoliyatini rejalashtirish, monitoring qilish, tahlil etish va samarali boshqaruv qarorlarini 
qabul qilishga qaratilgan, zamonaviy axborot-kommunikatsiya texnologiyalari asosida shakllantirilgan 
integratsiyalashgan raqamli tizim hisoblanadi. Ushbu platforma agroklaster ishtirokchilari — qishloq xo‘jaligi 
ishlab chiqaruvchilari, qayta ishlovchi korxonalar, logistika subyektlari, moliyaviy institutlar va davlat boshqaruv 
organlari o‘rtasida axborot almashinuvini ta’minlaydi.

Ilmiy-tahliliy jihatdan mazkur raqamli platforma agroklaster faoliyatini baholashda tizimli va kompleks 
yondashuvni shakllantirishga xizmat qiladi. Platforma doirasida ishlab chiqarish, moliyaviy-iqtisodiy, 
texnologik, innovatsion hamda ijtimoiy ko‘rsatkichlar bo‘yicha ma’lumotlarni yig‘ish va qayta ishlash 
imkoniyati yaratiladi. Bu esa qiymat yaratish zanjirining barcha bosqichlarida resurslardan foydalanish 
samaradorligini tahlil qilish va aniq indikatorlar asosida agroklaster faoliyatini baholashga zamin yaratadi.

Raqamli boshqaruv platformasining asosiy funksional jihatlaridan biri real vaqt rejimida monitoring 
olib borish va prognoz modellarini qo‘llashdir. Bu orqali agroklasterlarda yuzaga kelayotgan xavf-xatarlar, 
bozor kon’yunkturasidagi o‘zgarishlar va tashqi omillarning ta’siri oldindan baholanadi. Shu bilan birga, 
sun’iy intellekt va katta hajmdagi ma’lumotlar (Big Data) tahlilidan foydalanish orqali ishlab chiqarish 
hajmlarini optimallashtirish, xarajatlarni qisqartirish va raqobatbardoshlikni oshirish imkoniyatlari 
kengayadi.

Tahliliy nuqtai nazardan, agroklasterlarning raqamli boshqaruv platformasi boshqaruv qarorlarini qabul 
qilishda shaffoflikni ta’minlaydi, subyektiv yondashuvlarni kamaytiradi va ma’lumotlarga asoslangan boshqaruv 
modelini joriy etishga xizmat qiladi. Bu esa davlat tomonidan qo‘llab-quvvatlash choralarining samaradorligini 
baholash, investitsiya loyihalarini tanlash hamda agroklaster siyosati natijadorligini oshirishda muhim ahamiyat 
kasb etadi.

Muallif tomonidan ishlab chiqilgan raqamli platforma (https://agroqashqadaryo.netlify.app) orqali 
agroklasterlarning ro‘yxatdan o‘tishi, yilma-yil statistik ko‘rsatkichlar bo‘yicha monitoring, rentabellik va eksport 
salohiyatini baholash kabi jarayonlarni raqamlashtirish imkoniyati yaratilgan. Bu funksiyalar agroklasterlar 
faoliyatida data-driven boshqaruv, ya’ni ma’lumotlarga asoslangan qaror qabul qilish amaliyotini shakllantiradi 
(1-rasm).

1-rasm. Agroklasterlar faoliyatini baholashning raqamli boshqaruv platformasi2

Tizim uch bosqichli, ya’ni “Admin paneli”, “Klaster paneli” va “Viloyat paneli” kabi boshqaruv modeli asosida 
qurilgan.

“Admin paneli” agroklasterlarni ro‘yxatga olish, tasdiqlash yoki bloklash, ularning faoliyat tarixini yuritish 
kabi strategik metaboshqaruv vazifalarini bajaradi. “Klaster paneli” esa agroklaster vakillariga ishlab chiqarish 
hajmlari, rentabellik, eksport hajmi va boshqa iqtisodiy ko‘rsatkichlarni kiritish va tahlil qilish imkonini beradi. 
“Viloyat paneli” esa tumanlar kesimida umumlashtirilgan ma’lumotlarni tahlil qilish, hududiy monitoring va 
prognozlash vazifalarini amalga oshirish uchun mo‘ljallangan.

Platformada sun’iy intellekt asosida ishlab chiqilgan tavsiyalar moduli ham mavjud bo‘lib, u agroklaster 
faoliyatida strategik yo‘nalishlarni belgilash, resurslardan samarali foydalanish va eksport bozorlarini kengaytirish 
bo‘yicha intellektual takliflar taqdim etadi. Bu element preskriptiv analitika tamoyillariga mos keladi.

Statistik ko‘rsatkichlar bo‘limida faol agroklasterlar soni, tumanlar qamrovi, ma’lumotlar yili va platformaning 
umumiy qamrov darajasini aks ettiruvchi indikatorlar berilgan. Bu indikatorlar hududiy agrosanoat tizimining 
makroiqtisodiy holatini tezkor baholash imkonini beradi.

X U L O S A  V A  T A K L I F L A R
Ushbu raqamli platforma agroklasterlar boshqaruvida elektron hukumat yechimlariga xos samaradorlik, 

shaffoflik va integratsiyalashgan monitoring imkoniyatlarini ta’minlaydi. Tizimning joriy etilishi hudud agrosanoat 
salohiyatini oshirish, boshqaruv jarayonlarini tezkorlashtirish va strategik qarorlar qabul qilishda aniqlikni 
ta’minlovchi muhim raqamli tizim hisoblanadi.

Agroklasterlar faoliyatini baholashning raqamli boshqaruv platformasi agroklasterlar faoliyatini raqamli 
transformatsiya qilish, ularning ishlab chiqarish, eksport va iqtisodiy ko‘rsatkichlarini markazlashgan axborot 
tizimi asosida yig‘ish va qayta ishlashga qaratilgan integratsiyalashgan boshqaruv vositasi hisoblanadi. Mazkur 
platforma orqali agroklasterlar faoliyatiga oid ma’lumotlarni tizimli ravishda yuritish, ularni real vaqt rejimida 
monitoring qilish hamda tahliliy yondashuv asosida boshqaruv qarorlarini qabul qilish imkoniyati yaratiladi.

Tadqiqot natijalari shuni ko‘rsatadiki, agroklasterlar faoliyatini raqamli boshqaruv mexanizmlari asosida 
shakllantirish va takomillashtirish agrar tarmoqni modernizatsiya qilishning muhim yo‘nalishlaridan biri 
hisoblanadi. Raqamli texnologiyalarni boshqaruv jarayonlariga joriy etish ishlab chiqarish, qayta ishlash, 
logistika va realizatsiya bosqichlari o‘rtasida axborot almashinuvini tezlashtiradi, resurslardan foydalanish 
samaradorligini oshiradi hamda boshqaruv qarorlarining tezkorligi va aniqligini ta’minlaydi. Shu bilan birga, sun’iy 
intellekt, katta ma’lumotlar, geoinformatsion tizimlar va ma’lumotlarga asoslangan boshqaruv texnologiyalaridan 
foydalanish agroklasterlar faoliyatini real vaqt rejimida monitoring qilish, prognozlash va baholash imkoniyatlarini 
kengaytiradi. Natijada agroklasterlarning raqobatbardoshligi, investitsiyaviy jozibadorligi, eksport salohiyati va 
barqaror rivojlanish darajasi oshadi.

2	  Tadqiqot natijalari asosida muallif ishlanmasi.

Tadqiqot natijalariga asoslanib, quyidagi takliflar ishlab chiqildi:
• agroklasterlarni boshqarish uchun yaratilgan integratsiyalashgan raqamli platformani agroklaster 

ishtirokchi korxonalarini yagona axborot tizimiga ulash;
• boshqaruv qarorlarini qabul qilishda sun’iy intellekt, katta ma’lumotlar va ma’lumotlarga asoslangan 

boshqaruv texnologiyalaridan keng foydalanishni yo‘lga qo‘yish;
• agroklasterlar faoliyatini monitoring qilish va baholashning raqamli indikatorlari hamda samaradorlik 

ko‘rsatkichlari tizimini ishlab chiqish;
• qishloq xo‘jaligi ishlab chiqaruvchilari va klaster ishtirokchilarining raqamli kompetensiyalarini 

rivojlantirishga qaratilgan malaka oshirish dasturlarini kengaytirish;
• agroklasterlarni raqamlashtirish bo‘yicha davlat tomonidan institutsional, moliyaviy va texnologik qo‘llab-

quvvatlash mexanizmlarini takomillashtirish agroklasterlar faoliyatining iqtisodiy samaradorligini oshirish, 
boshqaruv tizimini takomillashtirish, innovatsion rivojlanishni jadallashtirish hamda qishloq xo‘jaligining barqaror 
va raqobatbardosh rivojlanishini ta’minlashga xizmat qiladi.

Xulosa sifatida ta’kidlash joizki, agroklasterlarning raqamli boshqaruv platformasi qishloq xo‘jaligi sohasida 
raqamli transformatsiyani jadallashtiruvchi, agrosanoat integratsiyasini mustahkamlovchi hamda barqaror 
rivojlanishni ta’minlashga xizmat qiluvchi strategik boshqaruv mexanizmi sifatida namoyon bo‘ladi.

Ushbu raqamli platforma Qashqadaryo viloyati agroklasterlarining boshqaruvi, monitoringi va iqtisodiy 
faoliyat ko‘rsatkichlarini yagona axborot tizimida integratsiyalashuvini ta’minlashga qaratilgan innovatsion 
boshqaruv vositasidir. Platformaning konseptual modeli davlat boshqaruvi organlari, agroklaster subyektlari 
va hududiy mutasaddilar o‘rtasidagi axborot almashinuvi jarayonini markazlashtirish va standartlashtirish 
tamoyillariga asoslanadi.

